
! ! ! !前一抢，我作为评委参加了
中小学教师资格证个面试。考场
里有几只镜头实在让我难忘。
“评委老师好！”抬头一望，一

个有点驼背、上了点年纪个考生
走了进来。我心里嘀咕：介大年纪
还来面试，啥额路道经？
面试开始。两个必答题，回答

中规中矩。开始试讲，伊个普通话
讲得勿大标准，不过，伊辣黑板浪
个板书倒邪气认真。试讲结束，我
熬勿牢心里个好奇，问伊：“考生，
我想问问侬，为啥要选择教师迭
个职业？”
伊想了一歇歇，抬起头，轻声

细语讲：“我是随军家属，!""#年
来上海。一直辣学堂里做生活。课
堂里交关小囡个家长是外来务工
人员，伊拉年纪已经蛮大了，读书
呒没读几年，有辰光做作业还要
我手把手教……”讲到搿搭，伊眼
圈红了，停了停，低下头，又讲：
“现在形势需要，我有紧迫感，辣
学堂里工作个辰光不会老长了，
我希望自己能再多做几年，我真
个老喜欢小囡嗰。”
“老师好！”一个年轻姑娘走

进考场。面试开始，两个必答题，

伊答得蛮好。接下来试讲：“今朝，
我上一年级个课文，题目是
《画》。”刚刚讲了一歇歇，辣末生
头，伊停下来了。阿拉三个考官侪
面面相觑。根据考场规矩，考官勿
可以做任何提醒。阿拉只好默默
等待。“老师，不好意思，我讲勿下
去了。我放弃。”伊挥了挥手，转身
离开考场，动作看起来居然还有
点潇洒。
我猜伊大概只想弄张教师资

格证，好辣辣礼拜六礼拜天出去
做家教。

电脑屏幕上又跳出一个名
字，看起来居然是一个男同胞。我
心里想：啊哟，小学教师一直阴
盛阳衰，能看到一个男同胞勿
容易啊。对于迭个考生，我不
由有了一点期待感。“老师
好！”一个戴眼镜个小个子
男生走进考场，开始试讲。
可惜伊基本浪就是辣自说
自话，完全呒没同学生进
行互动。我心里向叹了口
气。看来，教师迭个
职业还真不是随
便啥人侪能
做嗰。

上海闲话 /

闲话闲画

! ! ! !老早天亮爬起来，
头桩事体烧泡饭。
隔夜开水隔夜饭，
倒进锅里嘟嘟开。
侬一碗来我一碗，
呼啦呼啦吃起来。

腐乳咸菜萝卜干，
侪是下饭好小菜。
吃饱出门去上班，
汤汤水水胃里翻。
现在难板吃泡饭，
要吃侪是为清淡。

! ! ! !一夜西风舞!满地尽翻黄"晶

莹未肯枯!为等白果熟#

“一叶落而知天下秋”，只勿
过，上海现在秋天勿秋，冬天勿
冬，春夏秋冬之间总有点牵丝扳
藤分勿清爽。
比方讲，前段辰光，小区里个

桂花又开了。不过呢，到底是冬月
里了，香气常常是辣一夜冷雨里，
逃之夭夭。
比方讲，整个城市有好几天

几乎侪拨银杏叶罩辣海，辣树浪
向，伊金光锃亮，辣地浪，伊玉骨
冰肌。李清照写伊：谁怜流落江湖
上，玉骨冰肌未肯枯。
覅以为写出“莫道不消魂，帘

卷西风，人比黄花瘦”格种句子的
人，是个整天唉声叹气的小女人，

其实，李清照绝对是个女汉子。伊
告诉阿拉，何必去怜惜银杏叶漫
天飞舞，流落江湖，侬看看伊，从
来就是一副玉骨冰肌个样子，赛
过从来就呒末枯萎过。
是个呀，对于大自然里个落

叶飞花，阿拉用勿着伤感，只要顺
了风风雨雨欣赏伊就好。
再比方讲，辣辣小区绿化个

一片老绿里向，一蓬枫叶红得弹
眼落睛。早浪买菜回来，立停一
歇，拍张照。一个阿婆齐巧走过，
伊讲：“真好看哦。”“是呀！”回头
朝伊笑笑。
好看物事总归迭能，只要侬

想要看伊，伊就辣眼门前。
!沪语解释"

赛过$好像#

齐巧$正好#

立停一歇$站一会儿#

迭能$这样#

! ! ! !老话说，啥年纪做啥事体。这句
闲话老有道理嗰。年纪轻个辰光一
门心思干事业，勿晓得疲劳；年纪大
了，做事体就要悠着点。年轻辰光欢
喜读书，勿晓得爱护眼睛；现在老眼
昏花，看书越来越吃力。按理讲，老
年人应该选印刷字体大一眼，内容
也更有“内涵”一眼个图书。但是我
反而更加欢喜看“小人书”，一是图
文并茂，二是“小人书”充满童趣，仿
佛拿我带回到童年辰光。

我屋里有一套漫画书《父与
子》，一直摆辣书橱里，前两天翻出
来，温故而知新。哦哟，特别有味道！
搿套漫画书由德国漫画家埃·奥·卜
劳恩创作，上世纪曾经风靡全球，受
到各个国家大人和小囡个喜爱。
对我来讲，特别欢喜搿套书个

原因是，我从书里向勿少故事里看
到了自己个影子。比如“引人入胜的
书”里，姆妈烧了一台子好菜，香气
扑鼻，爸爸馋痨虫也要爬出来了，就
是勿看见儿子来吃饭。儿子哪能还
勿过来？爸爸一面孔怒气，去寻儿子
兴师问罪。结果看到儿子趴辣地浪
向，全神贯注辣辣看书。爸爸好奇，
是啥书让儿子废寝忘食呢？伊走过
去，弯腰朝地浪向个书看过去……

接下来，儿子搭仔姆妈一道坐辣
饭桌旁边，儿子闻香味已经熬勿
牢了。爸爸哪能还勿来吃饭呢？姆
妈叫儿子去看一看。儿子推开门，
看到爸爸趴辣地浪，两只手托牢
下巴，看书看得出神，样子和儿子
刚刚一式一样。儿子喊：“阿爸，让
人家等侬，真是老没有礼貌嗰！”
几乎一样个故事辣我屋里向

也发生过。当年儿子辣读高中，大
年夜吃年夜饭个辰光。菜侪辣台
子浪摆好了，满满一桌，酒杯里也
倒好了葡萄酒，但是儿子躲辣书
房里就是不出来。等到后来，热菜
侪变成了“冷盆”。我邪气生气，冲
进书房，发现儿子正辣 $%&'浪向
白相游戏。精彩个游戏画面和紧
张个游戏气氛一下子就拿我吸引
过去，我忘记教训儿子，相反还向
伊讨教白相游戏个技巧。后来，儿
子辣辣妻子个催促下离开了，我
反而白相得欲罢勿能。最后辣妻
子再三催促下，我一步三回头走
向餐桌。妻子喝道：“爷儿子两个
人哪能一个腔调？”我只好边陪笑
边回答：“勿奇怪，基因一样嗰。”
“勿靠谱的代笔”也是一个有

趣故事：儿子辣做数学题，愁眉苦

脸，爸爸决定代替儿子写作业。啥
人晓得第二天老师检查作业，发
现作业错得离谱，决定寻家长谈
谈。爸爸问：“我儿子又犯啥错
啦？”儿子辩解：“作业勿是我做
嗰，犯错搭我勿搭界。”老师怒火
中烧，拿爸爸揿辣台子浪，用教鞭
抽屁股，爸爸眼泪水答答滴，保证
再也勿帮儿子代笔了。
迭个故事辣阿拉屋里也发生

过。当时儿子读小学三年级，参加
数学兴趣班，题目邪气难，儿子不
会做。我虽然呒没研究过伊拉个
教材，但是数学基础勿薄，想了一
想，就用一元二次方程解出了答
案。为了勿露马脚，我排出算式，
叫儿子抄一遍交上去，自以为天
衣无缝。呒没想到，老师一看就发
现问题，打电话教育我，我只好服
服帖帖听训。是呀，三年级小朋友
哪能会解方程呢？真是天方夜谭！
埃·奥·卜劳恩生活辣上世纪

初，居然凭借天才个想象力，画出
了七十年后发生了中国个故事，
我佩服得五体投地。我也辣朋友
圈里建议其他朋友不妨读一眼小
人书，搿也是一种帮阿拉寻回童
年找回快乐个勿错选择。

! ! ! !天冷了，想吃“罗宋汤”
个心就蠢蠢欲动了。
据说罗宋汤起源于俄国，

英语中俄国是 ()**$&，上海人
音译为“罗宋”。既然搿种汤是“罗
宋人”经常吃个汤，上海人就叫伊

“罗宋汤”了。
正宗个罗宋汤需要用当地出产

个红菜头增色调味，外加牛肉粒和
胡萝卜。但是到了上海，红菜头变成
了稀罕物，而且口味偏重，其他地方
个人不大欢喜搿种味道。有聪明个
上海厨师就试用番茄酱代替，又有
人嫌口味偏酸，最后改成一半番茄
酱一半鲜番茄，一道放到油锅里煸
到出红油，加水烧开以后再加土豆
条、卷心菜，就此形成了独具特色个
上海改良版“罗宋汤”，口味酸中带
甜、甜中飘香、肥而不腻、鲜滑爽口，
相当受吃客欢迎。讲究个上海人家
还会炒一口油面，精制油烧到八分
热，关火炒面粉，翻炒成糊以后加进
汤里。搿能烧出来个汤特别浓稠，跟
正宗西餐厅里也就相差不多了。
勿过，留拨我深刻印象个罗宋

汤呒没介考究，而是伊个“精简版”。
当时处于三年困难时期，菜场里基

本看勿到牛肉，就是偶尔有少量
供应，价钿也相当高，一般人侪不
舍得买。葛末想吃罗宋汤哪能办
呢？就有聪明个上海人用红肠代
替牛肉，等整锅汤开始沸腾，放入
红肠块一道烧，创造出“红肠版”
罗宋汤。或许因为红肠颜色更加
接近番茄汤色，红肠版罗宋汤个
颜色比“原版”更加明亮，散发出
个香味也别有风味。可以讲，红肠
是阿拉上海罗宋汤个灵魂。
有趣个是，当年只要看看罗

宋汤中红肠个粗细和多少，大致
就能推算搿家人家个经济条件，
毕竟红肠含有肉个成分，属于荤
菜。条件稍差个人家，姆妈个刀工
肯定特别好，不仅红肠切得细，而
且一锅汤里只有数得清个几根
“红肠丝”，骗骗“野人头”。家庭条
件好一点个，切红肠个辰光就爽
气交关，不是切片就是切块，有辰
光碰着“连刀块”个红肠，筷子夹
到一片能拎起来一串。我小辰光
最喜欢捞这种连刀块红肠。
自家屋里烧个罗宋汤虽然味

道不错，但总归谈勿上正宗，假使
要吃正宗罗宋汤，还是要去西餐
厅。当年上海比较有名个吃罗宋
汤个西餐厅是“德大”，伊拉个汤
呈现猩红色，盘子个边缘挂着红

色个茄汁油，浓汤中依稀可见切
碎个卷心菜和小块牛肉。上海人
吃西餐，有自己独特个一套，吃个
不仅是情调，更是老派生活个余
韵。吃西餐需要讲究仪式感，尤其
是罗宋汤。罗宋汤作为开胃菜，先
上桌，老克勒们拿起调羹，由内向
外舀。舀个时候不能碰盘子，喝个
时候不能发声音，大家侪低头猛
喝，感觉既仔细又严肃，不过以阿
拉小囡眼光看还是蛮滑稽嗰。吃
到最后一点盘底汤，我也勿愿意
浪费，要么用左手端盘子侧过来
喝，要么用面包蘸蘸，总归要吃得
清清爽爽。直到罗宋汤撤下去，主
菜上桌，大家才交头接耳，开始边
吃边聊。搿一碗罗宋汤，包含了老
派西餐个体面和温暖。
不少上海人记忆中侪会有搿

能个印象，每隔一段时间，屋里总
会有人喊：“想吃罗宋汤啦！”搿碗
汤已经从正规个西餐馆“走”出
来，走进企事业单位个食堂，以及
普通家庭，甚至辣交关中菜馆里
也有供应。可以讲，当年罗宋汤辣
辣上海饮食行业个江湖地位就是
现在个小龙虾也望尘莫及。一百
个家庭煮妇就有一百种不同版本
个罗宋汤，交关老上海侪有一份
罗宋汤情节。

! ! ! !考古发现，中国栽培水稻起
源于万余年前；因此中国汉字中
含米字旁的字特别多。《康熙字
典》中有 #+,个，《现代汉语
词典》也有 --个。然而，形容
米饭蒸煮烧烤后留在锅釜边
底的那些成块成片的东西，
上海话中怎么写，却有异议。
那个东西普通话叫“锅巴”，

上海话叫“饭糍”；同
时也被写作饭米是、
饭滞、饭乳、饭
是、饭贮等；或

避开这个糍，叫它“镬焦”。
《上海方言词典》和《汉语方

言概要》中都写作“饭糍”。其实，
用“糍”字是合适的。糍在古汉语
中写作“餈”；《集韵》：“才资切，音
茨”。中国人讲究饮食，在古代同
样用稻米为原料，饼和糕是不同
的。南唐文字训诂学家徐锴曾经
纠正《释名》的混淆说：“释名烝燥
屑饼之曰糍，非也。粉米蒸屑皆饵
也，非糍也。”意思是说，磨成粉屑
后制成的食品叫饵不叫糍。饵指
糕，糍指饼。拉个证据链如下：《扬

子方言》：“饵谓之糕”；《博雅》：
“饔糕，饵也”；《说文解字》：“糍，
稻饼也；麦饼也”。总之，它们的区
别在于是不是磨成了粉。粘在锅
底形成锅巴的显然只是稻米或麦
粒，属于古时候的饼，故而应该称
作饭糍。
此外，另有两样上海小吃的

名称，也可以从侧面反映这种情
况：米饭切块油炸的，叫“糍饭
糕”；糯米蒸熟夹油条捏团的，叫
“糍饭团”。读音略有变化，原材料
却都是未曾研磨的米。


